
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৮
পারসীক গল্প।



চিনিতে পারিলেন না। তিনি যে প্রকৃতই তাঁহাকে চিনিতে পারিলেন না, তাহা নহে। পাছে তাঁহার গচ্ছিত অর্থ প্রত্যর্পণ করিতে হয়, এই ভয়ে ইচ্ছা করিয়াই তাঁহাকে চিনিয়া উঠিতে পারিলেন না।

 মৌলবি সাহেব অনন্যোপায় হইয়া তখন হাকিম সাহেবের নিকট হইতে আপনার বহুদিবসের গচ্ছিত অর্থের পুনঃপ্রাপ্তির ইচ্ছা প্রকাশ করিলেন। হাকিম সাহেব তাঁহার কথা শুনিয়া যেন একবারে স্তম্ভিত হইলেন ও কহিলেন, “তুমি কে, তাহাই আমি জানি না। তুমি আমার নিকট এত অর্থ গচ্ছিত করিয়া রাখিবে কেন? তোমার ভ্রম হইয়াছে, অপর আর কাহার নিকট অর্থ গচ্ছিত রাখিয়া থাকিবে, আমার নিকট রাথ নাই। যাঁহার নিকট রাখিয়াছ, তাঁহার নিকট গমন করিলেই, তিনি তোমার অর্থ প্রদান করিবেন।”

 উত্তরে মৌলবী সাহেব কহিলেন, “না মহাশয়! আমার ভ্রম হইবে কেন, আমি আপনার নিকট আমার অর্থ রাখিয়া গিয়াছি, ও এখন উহা আবশ্যক হওয়াতেই আমি আপনার নিকট আসিয়া উপস্থিত হইয়াছি।”

 মৌলবি সাহেবের এই কথা শুনিয়া হাকিম সাহেব হাসিয়া উঠিলেন। কহিলেন, “ইহার কথা শুনিয়া এখন বেশ বুঝিতে পারা যাইতেছে যে, এ ব্যক্তির মস্তিষ্ক বিকৃত হওয়ায় নিশ্চয় এ পাগল হইয়া গিয়াছে।”

 যে সকল ব্যক্তি সেই সময় হাকিম সাহেবের নিকট বসিয়াছিলেন, তাহাদিগের সকলেই হাকিম সাহেবের পক্ষ-

